
        
            
                
            
        

    
	Жавахарлал Неру

	 

	Ертөнцийн түүхийг сөхөн үзвэл

	 

	(Залуучуудад зориулан түүхийг энгийн ойлгомжтой тайлбарлаж шоронгоос охиндоо бичсэн захидлууд)

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 
2020 онд газарт цахим хэлбэрт хөрвүүлэв.

	 [image: Image]

	 

	ЦАХИМ НОМЫН САН: www.e-nom.mn

	 

	Найзтайгаа хуваалцаарай:

	 [image: Image]

	[image: болор спеллArtboard 1]

	 


ЗАХИДАЛ 98

	 

	АНГЛИД АЖ ҮЙЛДВЭРИЙН ХУВЬСГАЛ ЭХЭЛСЭН НЬ

	 

	1932 оны есдүгээр сарын 27

	 

	Энэ удаа үйлдвэрлэлийн аргыг асар их өөрчилсөн механикийн зарим шинэ бүтээлийн талаар ярья. Тэдгээрийг бид завод фабрик дээр байхыг нь харахад маш энгийн юм шиг санагддаг. Гэвч анх бодож олох, зохион бүтээж гаргана гэдэг үнэхээр хүнд ажил байжээ. Тэдгээрийн анхныхны нэг нь 1738 онд Кей гэдэг хүн цэмбэ нэхэх гүйдэг нэхүүр (челнок) бодож олсон явдал байв. Түүнээс өмнө нэхмэлчид улны тууш утсаар чангалсан хөндлөн утас бүхий суурь хэмээгч нэхүүрийг гараар аажим гүйлгэж нэхдэг байв. Гүйдэг нэхүүр тэр ажиллагааг хурдасгаж, улмаар нэхмэлчний хөдөлмөрийн бүтээмж хоёр дахин нэмэгджээ. Тэр бол нэхмэлч маш их ээрсэн утас хэрэглэх боллоо гэсэн үг байв. Тийм учраас ээрмэлчид маш хүнд байдалд орж, тийм их утас ээрч бэлтгэнэ гэдэг хэцүү тул бүтээлээ нэмэгдүүлэх арга сүвэгчлэх болжээ. 1764 онд Харгривс гэдэг хүн «Дженни» хэмээх механик хүрдэн ээрүүл зохион бүтээснээр уг асуудлыг зарим талаар шийджээ. Түүний дараа Ричард Аркрайт зэрэг хүмүүсийн бусад нээлт гарч, усны хүч, хожим нь уурын хүчийг хэрэглэх болжээ. Энэ бүх шинэ бүтээлийг эхлээд хөвөн нэхмэлийн аж үйлдвэрт хэрэглэж үүнээс хөвөн нэхмэлийн фабрикууд ихээр байгуулагджээ. Дараа нь ноосны аж үйлдвэрт шинэ аргыг өргөн хэрэглэх болжээ.

	1765 онд Джемс Уатт уурын машин зохиожээ. Энэ агуу их үйл явдал байсан бөгөөд улмаар фабрикт уурыг хэрэглэх болжээ. Шинэ фабрикуудад нүүрс их шаардагдаж, түүнээс нүүрсний аж үйлдвэр ихэд хөгжжээ. Нүүрс түлснээр төмөр хайлах шинэ арга гарч, өөрөөр хэлбэл цэвэр металл гаргаж авах гэж хүдэр хайлуулах болжээ. Түүний дараагаар төмрийн аж үйлдвэр хурдан хөгжжээ. Нүүрсний хямдыг бодож чулуун нүүрсний орд газрын ойролцоо шинэ завод барих болжээ.

	Тийнхүү Англи нэхмэлийн, төмрийн, нүүрсний гэсэн аж үйлдвэрийн гурван том салбартай болж, нүүрс гаргадаг. Английн нүүр царай ч өөрчлөгджээ. Хөдөөгийн сайхан ногоон зүлэг байсан олон газарт фабрикийн яндангууд гозойн утаагаараа орчин тойрныг бохирдуулах болжээ. Эргэн тойрон нүүрс, үйлдвэрийн хаягдалд дарагдсан тэдгээр фабрик үзэмжтэй сайхан харагддаггүй байв. Тийм фабрикаар дүүрсэн аж үйлдвэрийн шинэ хотуудад ч сайхан юм байсангүй. Эзэд нь тэднийг шалавхан шиг барьж их мөнгө олохоос өөрийг боддоггүй байлаа. Тийм хотууд том, булай муухай, бохир бөгөөд өлссөн ажилчид тэр байдал болон эрүүл мэндэд харш фабрикийн ажлын хүнд нөхцөлтэй эвлэрэхээс аргагүй байжээ.

	Том газрын өмчтөн жижгүүдийгээ шахан зайлуулж үүний чацуу Англид ажилгүйчүүд олширч, хууль ёсыг зөрчин үймээн самуун дэгдээхэд хүрч байсан гэж миний ярьж байсныг чи санаж байгаа байх. Аж үйлдвэрийн шинэ салбар үүссэн нь эхний үед байдлыг улам муутгажээ. Хөдөө аж ахуй сүйдэж, ажилгүйчүүд улам олширчээ. Угтаа шинэ бүтээл гарч ирэх бүрд гар хөдөлмөрийг механик байгууламжаар сольж байжээ. Тэгснээр ажилчдыг ажлаас халахад хүрч, тэдний дургүйцлийг хүчтэй болгож байлаа. Тэд шинэ машиныг үзэн ядаж, түүнийг эвдлэх гэж ч оролддог байжээ. Тийм хүмүүсийг машин эвдэгчид гэдэг байлаа.

	Европт машин эвдэх хөдөлгөөн эрт тарсан түүхтэй, бүр арван зургаадугаар зууны үед Германд энгийн механик нэхэх суурь машин зохион бүтээж байсан тэр цагт эхэлжээ. Тэр машины талаар 1579 онд италийн нэг санваартан хүний бичсэн номд, Данциг (Гданьск—Ред.) хотын захиргаа «тэр машинаас болоод олон ажилчин ажилгүй хаягдаж, машины нь эвдлэн, зохион бүтээгчийг нь далдуур багалзуурдах буюу живүүлэн алахад хүрэх вий хэмээн айн болгоомжилж байв» хэмээн өгүүлжээ.Зохион бүтээгчийг нь хэрцгийлэн залхааж байсан ч гэсэн уг машиныг арван долоодугаар зууны үед дахин гарч ирэхэд Европ даяар түүнийг эсэргүүцсэн самуун дэгдээж байжээ. Олон газарт түүнийг эсэргүүцсэн хууль гаргаж байснаар барахгүй, түүнийг захын талбай дээр олны өмнө галдан шатааж байлаа. Хэрэв тэр машиныг анх зохион бүтээсэн үеэс нь эхлэн ашиглаж эхэлсэн бол түүнийг дагалдан бусад машинууд гарч ирж, одоогийнхоос эрт машины үед орж болох байсан байж ч болох юм. Гэвч тэр үед түүнийг хэрэглээгүй нь тэгж хэрэглэх нөхцөл бүрдээгүй байсныг харуулж буй хэрэг. Нэгэнт нөхцөл нь бүрдсэн учраас Англид олон янзын эсэргүүцэл гарлаа ч гэсэн машинууд үйлдвэрт нэвтэрч байв. Машинууд ажилчдын дургүйцэл хүргэж байсан нь зүйн хэрэг байв. Гэвч яваандаа ажилчид машины буруу биш, харин түүнийг цөөн хүмүүсийг баяжуулахын төлөө ашиглаж байгаа нь буруу гэдгийг ойлгох болжээ. Ингээд Англид машин болон фабрикийн аж үйлдвэр хөгжсөн тухай асуудалдаа эргэж оръё.

	Шинэ фабрикууд гэрийн аж үйлдвэрийн олон салбарыг, бас ажилчдын гар үйлдвэрийг түрэн зайлуулах болжээ. Тэдгээр гэрийн ажилчид машинтай өрсөлдөх чадваргүй байв. Тэгээд тэд арга буюу хуучин гар үйлдвэр, мэргэжлээ орхиж, нөгөө үзэн яддаг фабриктаа очиж хөлсний ажил хайх буюу ажилгүйчүүдийн эгнээнд орохоос аргагүй болжээ. Гэрийн маягийн аж үйлдвэр гэнэт унаагүй боловч ер нь хурдан үгүй болжээ. Мөн зууны эцэс буюу өөрөөр хэлбэл 1800 оны орчим гэхэд олон том фабрик бий болсон байлаа. Түүнээс гучин жилийн дараа Стефенсоны «Ракет» гэдэг алдарт уурын тэрэг гарснаар Англид төмөр зам барьж эхэлжээ. Тийнхүү машин орон даяар түгэн тарж, аж үйлдвэр ба амьдралын бүх хүрээнд нэвтэрчээ.

	Би заримынх нь нэрийг дурдсангүй, ер нь нийт зохион бүтээгчид биеийн хөдөлмөр эрхлэх ангиас гарч байсан нь сонин юм. Дээр үед аж үйлдвэрийн олон удирдагч мөн тэр ангиас гарч байжээ. Гэвч тэдний шинэ бүтээл гарч, дараа нь фабрикийн систем бий болсноор үйлдвэрийн эзэд, ажилчдын хоорондын ялгаа улам ихэсжээ. Ажилчин хүн фабрик дээр ерийн нэг машины эрэг шураг болон хувирч, учир утгыг нь ойлгохгүйгээр барахгүй хяналт тавьж ч чадахгүй болсон эдийн засгийн аварга их хүчний өмнө арчаагүй байдалд оржээ. Шинэ фабрикууд мастер ажилчид ба гар урчуудын гэртээ энгийн бүдүүлэг багаж зэвсгээр үйлдвэрлэж байснаас илүү их хэмжээний эдлэхүүн үйлдвэрлэн гаргаж худалдан. тэдэнтэй өрсөлдөх болсныг мэдмэгцээ л тэд тусгүй хэрэг болж байгааг ухаарчээ. Тэгээд тэд өөрсдөө ямар ч буруугүй мөртөө өөрсдийн жижиг үйлдвэрийн газруудыг арга буюу хаахад хүрч байв. Тэд нэгэнт хуучин эрхлэн байсан гар үйлдвэрийнхээ ажлыг явуулж чадахгүй болсон юм чинь шинээр ямар ажил олж хийх билээ дээ. Тэгж тэд ажилгүйчүүдийн армид нийлэн өлсөх замд оржээ. «Өлсгөлөн бол фабрикийн эзэнд ажилчин элсүүлэх даамлын үүрэг гүйцэтгэдэг» гэж ярилцдаг. Тийнхүү эцсийн эцэст тэд өлсгөлөнгийн улмаас шинэ фабрикуудад ажил гуйж очих болжээ. Үйлдвэрийн эзэд тэднийг нэг их ч хайрлаж үздэггүй байв. Эзэд тэдэнд ажил олгодог байсан нь үнэн боловч хөөрхий тэр ажилчид өчүүхэн жаахан хөлсний төлөө фабрик дээр хамаг хүч тэнхээгээ тасартал ажиллахад хүрдэг байлаа. Эмэгтэйчүүд, жижиг хүүхдүүд хүртэл өмхий, бохир муухай байранд зарим нь бараг ухаан алдаж муужирч унах хүртлээ ядран олон цагаар ажилладаг байв. Эрэгтэйчүүд газар дор нүүрсний уурхайд өдөржин ажиллаж, заримдаа хэдэн сараар өдрийн гэгээ гэрлийн бараа хардаггүй байв.

	Гэвч энэ бүхэн нь үйлдвэрийн эздийн дан ганц ерийн харгис хэрцгийгээс болсон гэж үзэх аргагүй. Тэд ухаалаг байдлаар хэрцгийлдэг явдал байсан боловч бүх буруу нь уг системд байлаа. Үйлдвэрийн эзэд үйлдвэрээ улам өргөтгөж, алс холын бусад орноос дэлхийн зах зээлийг булаан эзэмшихийг хичээж, түүний тул юу ч хийхээс буцахгүй байлаа. Шинэ фабрикууд байгуулах, шинэ машин зохион бүтээнэ гэдэг бол асар их мөнгө шаардсан ажил байв. Гэтэл фабрик нь бүтээгдэхүүн гаргаж, таваараа зах зээл дээр худалдаж амжсан цагт л зарцуулсан мөнгө нь эргэж ирдэг байв. Тийм учраас фабрикийн эзэд фабрик барьж байгуулахын тулд ихээхэн хэмнэж таваараа худалдаж мөнгөжсөний дараа л сая шинэ фабрик барьж байв. Англичууд аж үйлдвэрийн ёсыг түрүүлж нэвтрүүлсэн учраас дэлхийн бусад орноос түрүүлж чадаж, тэд түүнээсээ ашиг хонжоо олж авахыг хичээн түүнийгээ ч олж авч чадсан юм. Тийнхүү тэд үйлдвэрээ улам өргөтгөн, их мөнгө хуримтлуулах гэсэн хүслэндээ ухаан жолоогүй автаж, хөдөлмөр нь хамаг баялгийнх нь эх булаг болсон хөөрхий ажилчдыг дарлан мөлжиж байжээ.

	Тийм учраас аж үйлдвэрийн шинэ систем нь чадуу нь ядуугаа дарлан мөлжих хамгийн тохиромжтой арга болж байв. Фабрикийн систем түүнийг улам хөнгөвчилж өгчээ. Хууль ёсоор бол боолчлох ёс байгаагүй боловч хэрэг дээрээ фабрикийн хөлсний боол болсон өлссөн ажилчдын байдал нь дээр үеийн боолоос бараг ялгарах юмгүй байв. Хууль бүх талаар үйлдвэрийн эзнийг хамгаалсан байв. Шашин хүртэл үйлдвэрийн эздийг хүндэтгэн үзэж, хойд насандаа эзэн тэнгэрээс хишиг хүртэх хүртэл хөөрхийлөлтэй хувь заяагаа эдлэхээс яах вэ гэж ядуучуудыг ятгадаг байлаа. Нийгэмд ядуу хүн хэрэгтэй байдаг, тийм учраас бага шан хөлс авна гэдэг бол сайн үйл мөн гэж эрх баригч ангиуд ов заль гарган номлодог байв. Хэрэв өндөр цалин өгчих юм бол ядуучууд дэмий суухыг хичээгээд олигтой сайн ажиллахгүй болно гэдэг байв. Энэ бол фабрикийн эзэд хийгээд бусад баячуудын материаллаг сонирхолд бүрэн нийцсэн сэтгэл тайвшруулах сайн арга байв.

	Тэр үеийн байдлын тухай ном уншихад маш сонирхолтой бөгөөд сургамжтай байдаг. Их ч юм мэдэж авч болно. Үйлдвэрлэлийн механик ажиллагаа эдийн засагт болон нийгэмд хэчнээн их нөлөө үзүүлж байсныг бид үзлээ. Нийгмийн нийт бүтэц өөрчлөгдөж, шинэ ангиуд тэргүүн эгнээнд тавигдаж, засгийн эрхийг булаан авсан ба гар үйлдвэрчид фабрикийн хөлсний ажилчдын анги болон хувирчээ. Түүнээс гадна шинэ эдийн засаг шашин ба ёс суртахууны талаар ч хүмүүсийн үзэл санааг төлөвшүүлэх болжээ. Ихэнх хүмүүс бие биеэ дагалдан тэдний эрх ашиг, ангийн сонирхлоор амьсгалах болсон ба шинэ ангийнхан ч нэгэнт эдийн засгийн эрх мэдэлтэй байсан болохоор өөрсдийн хувийн эрх ашгийг хамгаалсан хууль гаргах боломжийг алдахгүй байв. Тэгээд түүнийгээ сайн санаа гаргасан дүр үзүүлэн, хууль гаргах болсны цорын ганц шалтгаан бол хүний сайн сайхны төлөө санаа тавихтай холбоотой юм хэмээн тайлбарладаг байлаа. Манай Энэтхэгт английн дэд ван болон бусад албаны этгээдүүд мөн л тийм сайхан үг амладаг байсныг бид олонтоо сонссон билээ. Бид Энэтхэгийн сайн сайхны төлөө ажиллаж байгаа юм гэж тэд ямагт хэлдэг байсан. Тэгсэн мөртөө тэд биднийг зарлиг тушаал, жад мэсийн хүчээр барьж, манай ард түмний хамаг байдгийг сорон мөлжиж байлаа. Манай том газрын эзэд ч түрээслэгчдээ хайрладаг гэх боловч зүсэн зүйлийн ов мэх хэрэглэн хэрээс хэтэрсэн их түрээс авч, сүг болсон хар биеэс нь өөр юу ч үлдэхгүй болтол нь сорон мөлжиж байв. Манайд байгаа капиталистууд, том фабрикийн эзэд мөн л ажилчдыг өгөөмөр сэтгэлээр үздэг мэтээр ярьдаг боловч ажилчдын цалин хөлсийг нэмэгдүүлэх буюу хөдөлмөрийнх нь нөхцөлийг сайжруулах мэт дээр очихоор өнөөх нь огтхон ч өөр болчихдог юм. Олсон бүх ашгаараа шинэ шинэ орд харш л барина уу гэхээс ажилчдын орон сууцыг сайжруулахад зарцуулна гэх зүйл огт байхгүй.

	Ашиг тусынхаа төлөө хүн өөрийгөө ба өрөөлийг юутай их мэхэлж чаддаг нь нэн гайхалтай. Жишээ нь, арван наймдугаар зуун, түүний дараах үеүдэд английн үйлдвэрийн эзэд ажилчдын аж байдлыг дээшлүүлэх гэсэн аливаа оролдлогыг эсэргүүцдэг байсныг бид мэднэ. Тэд фабрикийн тухай хууль гаргах, орон сууцын шинэтгэл хийхийг эсэргүүцэж, нийгэм бол ядуу хүзүү байдлыг арилгах ямар нэгэн үүрэгтэйг хүлээн зөвшөөрөхөөс татгалзаж байлаа. Тэд залхуугаасаа л болж зовж зүдэрч байгаа хэрэг гэж үзээд аль ч талаар ажилчдыг хүн гэж үздэггүй байлаа. Тэд Laissez faire буюу засаг төрийн ямар ч оролцоогүйгээр үйлдвэр дээр өөрсдийн юу дуртайгаа хийж болно гэсэн шинэ онол гаргаж иржээ. Тэд нэгэнт бусад орноос урьтаж фабрик завод барьж эхэлсэн болохоор урагш гарч чадсан ба чөлөөтэйгөөр мөнгө олох нь тэдний орь хүслэн байжээ.      Laissez faire гэгч

	онол бараг шүтлэг болон хувирч, ашиглаж чадах хүн бүрд аз дайрдаг хэмээн үзэх болжээ Ер эрэгтэй, эмэгтэй хүн бүр өөдөө гаръя гэвэл бусад бүх юмны эсрэг тэмцэх ёстой, тэгээд тэр тэмцэлд үхэж үрэгдвэл ямар хамаа байх вэ? гэдэг байв. Энэ захидлын эхэнд хүмүүсийн хооронд хамтын ажиллагаа хөгжсөн нь соёл иргэншлийн үндэс болсон гэж дурдсан билээ. Гэвч  Laissez faire онол бол шинэ капитализм хүчтэй нь хүчгүйгээ барьж идэгч зэлүүд ойн зэрлэг ёсыг хүний нийгэмд бий болгосон бөгөөд Карлейль түүнийг «араатны гүн ухаан» хэмээн нэрлэжээ. Амьдрах баяжихын тэр шинэ хуулийг хэн бий болгосон бэ? Түүнийг ажилчид бий болгоогүй нь мэдээж хэрэг. Тэдгээр ядуучууд ажил явдалд нөлөөлж огтхон ч чаддаггүй байлаа. Түүнийг нийгмийн дээд давхраанд гарсан хөрөнгөжиж буй овжин фабрикийн эзэд бий болжээ. Ямар нэгэн уян нялуун зан гарган тэдний дэгжин дээшлэхэд хэн хүн саад тотгор учруулахыг тэд хүсэхгүй байв. Жишээ нь чөлөөтэй өмчлөх эрхийн төлөө тэд орон сууцын эрүүл ахуйн нөхцөлийг албаар сайжруулах буюу таваарыг хуурмаглан үйлдвэрлэхэд саад хийхийг ч эсэргүүцэж байв.

	Би сая «капитализм» гэсэн үг хэрэглэлээ. Мөнгө хуримтлуулж үйлдвэрлэл явуулдаг утгаараа бол тодорхой маягийн капитализм бүх оронд удтал оршин байсан билээ. Гэвч том машин, хүнд үйлдвэржилт бий болсноор фабрикийн журмаар үйлдвэрлэхийн тулд үлэмжхэн мөнгө хэрэгтэй болжээ. Түүнийг «аж үйлдвэрийн капитал» хэмээн нэрлэх болж одоо «капитализм» гэсэн үгийг аж үйлдвэрийн хувьсгалын дараа бүрэлдэн тогтсон эдийн засгийн системийг тодорхойлоход хэрэглэх болжээ. Энэ системд капиталист, өөрөөр хэлбэл капиталыг өмчлөгч хүн фабрикийг захирч ашиг орлогыг эзэмшдэг байна. Аж үйлдвэр хөгжихийн хэрээр капитализм дэлхий дахинд дэлгэрч, одоо Зөвлөлт Холбоот Улс, бас бус нэг, хоёр орноос бусад бүх газар дэлгэрчээ. Капитализм бий болсон үеэс эхлэн баян ядуугийн ялгаа эрс тодорсон юм. Аж үйлдвэрийг механикжуулснаар бүтээмж олон дахин өсөж улмаар эд баялгийн үйлдвэрлэл ихээхэн өсөн нэмэгджээ. Тэгэхдээ тэрхүү шинээр бий болсон эд баялаг зөвхөн шинэ аж үйлдвэрийг өмчлөгч хэдхэн бүлэг хүмүүсийн гарт орж байв. Ажилчид урьдын адил ядуу зүдүү хэвээр байлаа. Англид ажилчдын аж амьдралын төвшин маш удаан, тэгэхдээ, их төлөв Энэтхэг болон бусад орныг мөлжих замаар дээшилжээ. Гэвч аж үйлдвэрийн олсон ашгаас ажилчдад ногдох хувь нь тун ялимгүй байлаа. Аж үйлдвэрийн хувьсгал ба капитализм үйлдвэрлэлийн хэмжээг өргөжүүлжээ. Харин шинээр бий болгосон эд баялгийг хуваарилах асуудлыг шийдсэнгүй. Тийм учраас баян чинээлэг ба чинээлэг биш ангиудын хооронд болж байсан урьдын тэмцэл улам хурцдан үргэлжилжээ.

	Аж үйлдвэрийн хувьсгал арван наймдугаар зууны хоёрдугаар хагаст болжээ. Тэр бол англичууд Энэтхэг болон Канадад тулалдан байсан үе байлаа. Яг тэр үед Долоон жилийн дайн болж байлаа. Тэр бүх үйл явдал хоорондоо нягт холбоотой байжээ. Плессийн дэргэд болон түүнээс хожим болсон тулалдаануудын дараа Дорнод˗Энэтхэгийн компани, түүний албан хаагчид (жишээ нь Клайв байна) асар их хэмжээний мөнгө Энэтхэгээс сорж авсан явдал шинэ аж үйлдвэр байгуулахад чухал үүрэг гүйцэтгэжээ. Эхний үед аж үйлдвэржүүлэхэд их хэмжээний зардал шаардагдаж байсныг би чамд бичсэн билээ. Тэр нь хэсэг хугацаанд ямар ч өгөөжгүйгээр мөнгө залгиж байв. Зээлэх буюу ямар нэгэн аргаар элбэг мөнгөтэй л байхгүй бол үйлдвэрлэлээ ажиллуулж мөнгөтэй болтол ядуурч гүйцнэ гэсэн үг байв. Англи аж үйлдвэрээ хөгжүүлж, фабрик завод барьж байгуулахад их мөнгө ид хэрэгтэй байсан үед Энэтхэгээс асар их эд мөнгийг тонон дээрэмдсэн нь их завшаан болжээ.

	Фабрикуудыг барьж байгуулсны дараа ч бас дахин шинэ хэрэгцээ гарч иржээ. Бэлэн эдлэхүүн хийхийн тулд фабрикуудад түүхий эд хэрэгтэй байлаа. Жишээ нь нэхмэлийн үйлдвэрлэлд хөвөн хэрэгтэй байлаа. Фабрикуудын үйлдвэрлэсэн таваарыг борлуулахын тулд шинэ зах зээл олох явдал бүр ч их чухал байв. Англи улс түрүүлж фабрик байгуулж эхэлснээрээ бусад орноос асар их давуу байдал олж авчээ. Хэдийгээр тийм давуу байсан ч гэсэн чөлөөт зах зээл хайж олох гэж асар их бэрхшээлтэй тулгарч байжээ. Энэ талаар ч мөн Энэтхэг орон дахиад л Английг аварчээ. Англичууд Энэтхэгийн аж үйлдвэрийг ямар нэгэн аргаар эвдэн бусниулж, английн нэхмэлийн зүйлийг Энэтхэгт хүчээр борлуулахыг хичээж байлаа. Энэ талаар хожим дэлгэрэнгүй ярих болно. Харин одоо Энэтхэгт британийн эзэмшил тогтоож, энэ орныг хүчээр Английн хэрэгцээнд тохируулахад Английн аж үйлдвэрийн хувьсгал яаж тус дөхөм үзүүлснийг тэмдэглэх нь чухал байна.

	Аж үйлдвэрийн ёс арван есдүгээр зууны турш дэлхийн бүх газар оронд дэлгэрч, капиталист аж үйлдвэр бусад газар оронд мөн л Английн маягаар хөгжжээ. Үйлдвэрлэх түүхий эд, үйлдвэрлэсэн таваарыг борлуулах зах зээл газар сайгүй хэрэгтэй болсон учир капитализм зайлшгүй шинэ империалист үе тийш чиглэжээ. Бусад орныг булаан эзэлж, зах зээл, түүхий эдийн эх булаг эзэмших явдал л хамгаас хялбар нь байлаа. Тийнхүү шинэ нутаг дэвсгэр олж авахын төлөө илүү хүчирхэг орнууд хоорондоо улангасан нанчилдах болжээ. Англи мөн л Энэтхэгийг эзэмшсэн төдийгүй тэнгис дээр хүчтэй учраас ихээхэн давуу байв. Гэвч империализм болон түүний үр дагаврын учир явдлын талаар би хожим ярья.

	Аж үйлдвэрийн хувьсгал болсноор нийт англи даяар Ланкширын хөвөн нэхмэлийн том фабрикийн эзэд, төмрийн үйлдвэрийн газар ба нүүрсний уурхайн эзэд улам бүр ноёрхлоо тогтоох болжээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

